
KORXONALARDA BULUTLI HISOBLASH 
TEXNOLOGIYALARIDAN FOYDALANISHNING 
GLOBAL VA MILLIY AMALIYOTI TAHLILI
Jumaev Sohib Baxodirovich
Muhammad al-Xorazmiy nomidagi Toshkent axborot texnologiyalari 
universiteti Boshlang‘ich kasaba uyushma qo‘mitasi raisi
ORCID: 0009-0002-9225-5168

Annotatsiya. Korxonalarda bulutli hisoblash texnologiyalaridan foydalanishning global va milliy amaliyoti qiyosiy jihat-
dan tahlil qilingan. Tadqiqot statistik tahlil, qiyosiy-tahliliy yondashuv, kontent-tahlil va tizimli yondashuv metodlari aso-
sida amalga oshirilgan. Gartner, IDC, Synergy Research Group va Eurostat ma’lumotlari asosida global bulut bozorining 
hajmi, tarkibi va konsentratsiya darajasi baholangan hamda Yevropa Ittifoqi korxonalarida bulutli xizmatlardan foydalanish 
darajasi tahlil qilingan. O‘zbekiston misolida milliy suveren bulut infratuzilmasining shakllanishi, ma’lumotlarni lokalizat-
siya qilish rejimi va uning korxonalar uchun iqtisodiy oqibatlari o‘rganilgan. Tadqiqot natijalari asosida milliy statistikada 
korxonalarning bulutli xizmatlardan foydalanish darajasini o‘lchashga mo‘ljallangan ko‘rsatkichni shakllantirish zarurati 
asoslangan hamda Eurostat metodologiyasiga muvofiq milliy monitoring modulini joriy etish bo‘yicha uslubiy taklif ishlab 
chiqilgan.

Kalit so‘zlar: bulutli hisoblash, IaaS, PaaS, SaaS, gibrid bulut, suveren bulut, bulut bozori konsentratsiyasi, ma’lumotlar 
lokalizatsiyasi, UzCloud, Eurostat metodologiyasi, raqamli infratuzilma.

Аннотация. Проведён сравнительный анализ глобальной и национальной практики использования облачных 
вычислительных технологий на предприятиях. Исследование выполнено на основе статистического анализа, 
сравнительно-аналитического подхода, контент-анализа и системного подхода. На основе данных Gartner, IDC, 
Synergy Research Group и Евростата оценены объём, структура и уровень концентрации мирового облачного 
рынка, а также проанализирован уровень использования облачных услуг предприятиями Европейского союза. 
На примере Узбекистана изучены формирование национальной суверенной облачной инфраструктуры, режим 
локализации данных и его экономические последствия для предприятий. На основе результатов исследования 
обоснована необходимость формирования в национальной статистике показателя, предназначенного для оценки 
уровня использования облачных услуг предприятиями, и разработано методическое предложение по внедрению 
национального модуля мониторинга в соответствии с методологией Евростата.

Ключевые слова: облачные вычисления, IaaS, PaaS, SaaS, гибридное облако, суверенное облако, концентрация 
облачного рынка, локализация данных, UzCloud, методология Евростата, цифровая инфраструктура.

Abstract. A comparative analysis of global and national practices in the adoption of cloud computing technologies by 
enterprises is presented. The study employs statistical analysis, a comparative-analytical approach, content analysis, and 
a systems approach. Based on data from Gartner, IDC, Synergy Research Group, and Eurostat, the size, structure, and 
concentration level of the global cloud market are assessed, while the level of cloud service adoption by European Union 
enterprises is analysed. Using Uzbekistan as a case study, the formation of national sovereign cloud infrastructure, the 
data localisation regime, and its economic implications for enterprises are examined. Based on the research findings, the 
need to introduce an indicator for measuring enterprise use of cloud services into national statistics is substantiated, and 
a methodological proposal for implementing a national monitoring module in accordance with Eurostat methodology is 
developed.

Keywords: cloud computing, IaaS, PaaS, SaaS, hybrid cloud, sovereign cloud, cloud market concentration, data locali-
sation, UzCloud, Eurostat methodology, digital infrastructure.

K I R I S H
Bulutli hisoblash texnologiyalari so‘nggi o‘n besh yil ichida korxonalarning axborot infratuzilmasini tashkil 

etish modelini tubdan o‘zgartirdi. Agar an’anaviy modelda korxona serverlar, ma’lumotlarni saqlash tizimlari va 
tarmoq uskunalarini sotib olib, ularga xizmat ko‘rsatishni o‘z zimmasiga olgan bo‘lsa, bulutli modelda hisoblash 
quvvati, saqlash hajmi va dasturiy ta’minot xizmat sifatida — talab bo‘yicha va iste’mol hajmiga qarab to‘lov 
asosida — olinadi. Bu esa kapital xarajatlarning (CAPEX) operatsion xarajatlarga (OPEX) aylanishini ta’minlaydi 
va korxonaning moliyaviy tuzilmasiga bevosita ta’sir ko‘rsatadi.

Bozor hajmining dinamikasi bu o‘zgarishning miqyosini ko‘rsatadi. Gartner ma’lumotlariga ko‘ra, jahon 
bo‘yicha ommaviy bulut xizmatlariga sarflangan mablag‘ 2019-yilda 242,7 mlrd AQSh dollarini tashkil etgan 
bo‘lsa, 2025-yilga kelib 723,4 mlrd dollarga yetishi prognoz qilingan [1; 2]. IDC bahosiga ko‘ra, 2026-yilda 
ushbu ko‘rsatkich tarixda birinchi marta 1 trln AQSh dollari chegarasidan oshadi [3]. Synergy Research Group 
ma’lumotlariga ko‘ra, 2026-yilning ikkinchi choragida bulut infratuzilmasi xizmatlari bozori hajmi 143,4 mlrd 
dollarga yetib, yillik o‘sish sur’ati so‘nggi sakkiz yildagi eng yuqori ko‘rsatkich — 43 foizni tashkil etdi [4]. 
Yevropa bozorida ham o‘sish barqaror bo‘lib, 2029-yilga qadar yillik o‘rtacha 19 foiz o‘sish sur’ati prognoz 
qilinmoqda [18].

O‘zbekiston Respublikasida ham bulutli infratuzilmani rivojlantirish davlat siyosatining ustuvor 
yo‘nalishlaridan biriga aylangan. Oʻzbekiston Respublikasi Prezidentining 2020-yil 5-oktabrdagi ““Raqamli 
Oʻzbekiston — 2030” strategiyasini tasdiqlash va uni samarali amalga oshirish chora-tadbirlari toʻgʻrisida”gi 
PF-6079-son1 Farmoni doirasida [5] milliy ma’lumotlar markazlari tarmog‘i kengaytirilmoqda, “O‘zbektelekom” 
AJ tarkibidagi UzCloud platformasi milliy suveren bulut provayderi maqomida faoliyat yuritmoqda. Ayni paytda 
shaxsga doir ma’lumotlarni mamlakat hududida saqlash talabi korxonalarning global bulut provayderlaridan 
foydalanish imkoniyatlarini muayyan darajada belgilab beradi. Mazkur holat milliy amaliyotning o‘ziga xos 
jihatlarini alohida o‘rganish zaruratini yuzaga keltiradi. Shu bilan birga, mamlakatda AKT sektorining yalpi ichki 
mahsulotdagi ulushi 2,1 foizni tashkil etib, sohada 10 551 ta kompaniya faoliyat yuritmoqda [17, 12–14-b.], bu 
esa bulutli xizmatlarga ichki talabning kengayib borishidan dalolat beradi.

Maqolaning maqsadi — bulutli hisoblash texnologiyalaridan foydalanishning global tendensiyalarini statistik 
jihatdan tahlil qilish, Yevropa Ittifoqi tajribasi misolida korxonalar darajasidagi qamrovni baholash hamda milliy 
amaliyotning o‘ziga xos xususiyatlari va rivojlanish istiqbollarini aniqlashdan iborat.

M A V Z U G A  O I D  A D A B I Y O T L A R  S H A R H I
Bulutli hisoblashning umume’tirof etilgan ta’rifi AQSh Milliy standartlar va texnologiyalar instituti tomonidan 

2011-yilda nashr etilgan SP 800-145 maxsus nashrida berilgan. P. Mell va T. Grens bulutli hisoblashni 
sozlanuvchi hisoblash resurslarining umumiy fondiga tarmoq orqali qulay va talab bo‘yicha kirishni ta’minlovchi 
model sifatida ta’riflab, uning beshta muhim xususiyati (talab bo‘yicha o‘z-o‘ziga xizmat ko‘rsatish, keng tarmoq 
kirishi, resurslarni birlashtirish, tez elastiklik va o‘lchanadigan xizmat), uchta xizmat modeli (IaaS, PaaS, SaaS) 
va to‘rtta joylashtirish modelini (xususiy, jamoaviy, ommaviy, gibrid bulut) ajratib ko‘rsatganlar [6].

Bulutli hisoblashning iqtisodiy tabiati M. Armbrust va hammualliflarining klassik ishida asoslangan bo‘lib, 
unda modelning uchta yangi jihati — cheksiz resurslar illyuziyasi, oldindan majburiyat olish zaruratining bartaraf 
etilishi va mayda birliklarda iste’molga qarab to‘lov — ajratib ko‘rsatilgan hamda ortiqcha va yetarli bo‘lmagan 
quvvat riski provayderga o‘tishi isbotlangan [7]. R. Buyya va hammualliflari bulutli hisoblashni “beshinchi 
kommunal xizmat” sifatida talqin qilib, uni suv, elektr energiyasi, gaz va telefoniya bilan bir qatorga qo‘yganlar 
[8]. Bu yondashuv bulut xizmatlarini korxona uchun infratuzilmaviy tovar sifatida baholash imkonini beradi.

Mavjud tadqiqotlarda bulutli texnologiyalar ko‘proq texnologik yoki xalqaro bozor nuqtayi nazaridan 
o‘rganilgan bo‘lib, rivojlanayotgan mamlakatlar, xususan, ma’lumotlarni lokalizatsiya qilish rejimi amal qiladigan 
davlatlar sharoitida korxonalar darajasidagi qamrovni baholash masalasi yetarlicha yoritilmagan. Mazkur 
bo‘shliq ushbu maqolaning ilmiy yangiligini belgilaydi.

T A D Q I Q O T  M E T O D O L O G I YA S I
Tadqiqotda obyektivlik va tizimlilik tamoyillariga tayangan holda statistik tahlil, qiyosiy-tahliliy yondashuv, 

kontent-tahlil, guruhlash va induktiv umumlashtirish metodlaridan foydalanildi. Empirik baza sifatida Gartner, 
IDC va Synergy Research Group bozor tadqiqotlari, Yevropa Ittifoqi statistika xizmati (Eurostat)ning “isoc_
cicce_use” ma’lumotlar to‘plami, Flexera yillik hisoboti, BMT Taraqqiyot dasturi tadqiqoti hamda milliy normativ-
huquqiy hujjatlar olindi.

T A H L I L  V A  N A T I J A L A R
Global bulut bozorining hajmi va tarkibiy dinamikasi. Bulut xizmatlari bozori so‘nggi yillarda barqaror ikki 

xonali o‘sish sur’atini saqlab kelmoqda. Bozor tarkibida uchta asosiy segment — dasturiy ta’minot xizmat 
sifatida (SaaS), platforma xizmat sifatida (PaaS) va infratuzilma xizmat sifatida (IaaS) — ajratiladi. Statistik 
ma’lumotlar tahlili segmentlar o‘rtasidagi nisbatning o‘zgarayotganini ko‘rsatadi: agar dastlab SaaS mutlaq 

1	  Oʻzbekiston Respublikasi Prezidentining 2020-yil 5-oktabrdagi ““Raqamli Oʻzbekiston — 2030” strategiyasini tasdiqlash va uni 
samarali amalga oshirish chora-tadbirlari toʻgʻrisida”gi PF-6079-son Farmoni: https://lex.uz/docs/-5030957 

ustunlikka ega bo‘lgan bo‘lsa, keyingi yillarda sun’iy intellekt platformalariga talabning o‘sishi hisobiga PaaS va 
IaaS segmentlari tezroq kengaymoqda (1-jadval).

1-jadval
Jahon ommaviy bulut xizmatlari bozorining hajmi va segmentlar boʻyicha tarkibi2

Ko‘rsatkich 2022-yil 2024-yil 2025-yil (prognoz) O‘sish sur’ati
Bozorning umumiy 
hajmi, mlrd AQSh 

doll.
494,7 595,7 723,4 +21,5 %

SaaS — dasturiy 
ta’minot xizmati 176,6 250,8 299,1 +19,2 %

PaaS — platforma 
xizmati 109,6 171,6 208,6 +21,6 %

IaaS — infratuzilma 
xizmati 119,7 169,8 211,9 +24,8 %

DaaS — ish stoli 
xizmati 2,6 3,5 3,8 +11,1 %

Bozor konsentratsiyasi va uning iqtisodiy oqibatlari. Bulut infratuzilmasi bozorining eng muhim tarkibiy 
xususiyati — yuqori konsentratsiya darajasi. Synergy Research Group ma’lumotlariga ko‘ra, 2026-yilning 
ikkinchi choragida uchta yirik provayder — Amazon Web Services (28 %), Microsoft Azure (20 %) va Google 
Cloud (15 %) — bozorning 67 foizini nazorat qilgan [4]. Taqqoslash uchun, 2024-yilning uchinchi choragida 
ularning umumiy ulushi 62 foizni tashkil etgan edi. Demak, bozor kengayishi bilan bir qatorda konsentratsiya 
darajasi ham ortib bormoqda. Bu holat korxonalar uchun ikki tomonlama ta’sirga ega: bir tomondan, yirik 
provayderlar miqyos iqtisodi hisobiga arzon va ishonchli xizmatlarni taklif etadi; ikkinchi tomondan, provayderga 
qaramlikni (vendor lock-in) kamaytirish va geosiyosiy risklarni samarali boshqarish zaruratini yuzaga keltiradi.

Aynan shu risklarni samarali boshqarish vositasi sifatida “suveren bulut” segmenti jadal rivojlanmoqda. 
Gartner bahosiga ko‘ra, suveren IaaS xizmatlariga sarflanadigan mablag‘ 2025-yildagi 59,3 mlrd dollardan 
2026-yilda 80,4 mlrd dollarga (+35,6 %), 2027-yilda esa 110,6 mlrd dollarga yetadi; bunda Yaqin Sharq va 
Afrikada o‘sish 89 foizni, Yevropada 83 foizni tashkil etishi kutilmoqda [9]. Ish yuklamalarining taxminan 20 foizi 
global provayderlardan mahalliy provayderlarga ko‘chishi prognoz qilinmoqda. Bu tendensiya O‘zbekiston kabi 
milliy bulut infratuzilmasini shakllantirayotgan mamlakatlar uchun qulay tashqi muhit yaratadi.

Korxonalar darajasidagi qamrov: Yevropa Ittifoqi tajribasi. Bozor hajmi ko‘rsatkichlari xizmatlarga 
sarflangan mablag‘ni aks ettiradi, biroq korxonalarning bulutli xizmatlardan amalda foydalanish darajasini to‘liq 
ifodalamaydi. Bu boradagi muntazam statistik manbalardan biri — Eurostatning korxonalarda AKT va elektron 
tijoratdan foydalanish bo‘yicha yillik kuzatuvi (“isoc_cicce_use” ma’lumotlar to‘plami). 2025-yilda Yevropa 
Ittifoqining kamida 10 nafar xodimga ega korxonalarining 52,7 foizi pullik bulut xizmatlaridan foydalangan; 2023-
yilda bu ko‘rsatkich 45,3 foizni, 2014-yilda esa 17,8 foizni tashkil etgan edi [10]. O‘n bir yil ichida qamrov qariyb 
uch barobar oshgan. Korxona hajmi kesimidagi tafovut esa sezilarli darajada saqlanib qolmoqda (2-jadval).

2-jadval
Yevropa Ittifoqi korxonalarida bulutli xizmatlardan foydalanish darajasi, 2025-yil3

Guruh Ko‘rsatkich, % 2023-yilga nisbatan 
o‘zgarish Izoh

Yirik korxonalar (250+ 
xodim) 84,7 +6,9 f.b. Yuqori qamrov; asosan 

gibrid model
O‘rta korxonalar (50–249 

xodim) 66,8 +7,7 f.b. Faol o‘sish bosqichi

Kichik korxonalar (10–49 
xodim) 49,3 +7,5 f.b.

Qamrovni yanada 
kengaytirish imkoniyati 

mavjud
Yevropa Ittifoqi bo‘yicha 

o‘rtacha 52,7 +7,4 f.b. 2014-yilda 17,8 %

2	  Manba: Gartner maʼlumotlari asosida muallif tomonidan tuzilgan [1; 2].
3	  Manba: Eurostat “isoc_cicce_use” ma’lumotlar to‘plami asosida muallif tomonidan tuzilgan [10].

Eng yuqori ko‘rsatkich 
(Finlyandiya) 79,2 — Italiya — 75,6 %, Malta — 

74,9 %
Eng past ko‘rsatkich 

(Bolgariya) 17,8 — Gretsiya — 24,3 %, 
Ruminiya — 24,9 %

Xizmat turlari kesimida tahlil qilinganda, bulutdan foydalanuvchi korxonalarning 85,2 foizi elektron pochta, 
71,7 foizi ofis dasturlari, 71,5 foizi fayllarni saqlash xizmatlaridan foydalanishi aniqlangan. Shu bilan birga, 
korxona resurslarini rejalashtirish tizimlari (ERP) — 30,1 foiz, hisoblash quvvati — 28,2 foiz, ilovalarni ishlab 
chiqish platformalari — 26,1 foizni tashkil etadi [10]. Bu nisbat muhim xulosaga olib keladi: korxonalarning 
aksariyati bulutli xizmatlardan, asosan, yordamchi funksiyalar uchun foydalanmoqda, asosiy biznes-jarayonlarni 
bulutga ko‘chirishni jadallashtirish uchun esa qo‘shimcha imkoniyatlar mavjud.

Bulutli modelning iqtisodiy samarasi va uning chegaralari. McKinsey & Company bahosiga ko‘ra, 
2030-yilga borib Forbes Global 2000 ro‘yxatidagi kompaniyalar bulutli texnologiyalar hisobiga 3 trln AQSh 
dollari miqdorida EBITDA qiymati yaratishi mumkin. Bunda qiymatning 873 mlrd dollari (taxminan 29 %) 
xarajatlarni optimallashtirish, biznes-jarayonlarni raqamlashtirish va barqarorlikni oshirish hisobiga, qolgan 2,3 
trln dollari esa innovatsion o‘sish va mahsulot ishlab chiqishni tezlashtirish hisobiga to‘g‘ri keladi [11]. Bu nisbat 
bulut iqtisodiyotining mohiyati faqat xarajatlarni qisqartirishdan iborat emasligini ko‘rsatadi.

Ayni paytda amaliyot bulutli texnologiyalardan olinadigan samarani yanada oshirish imkoniyatlari 
mavjudligini ko‘rsatadi. Flexera kompaniyasining 753 nafar mutaxassis ishtirokidagi 2026-yilgi so‘rovi 
natijalariga ko‘ra, bulut xarajatlarining 29 foizini optimallashtirish imkoniyati mavjud bo‘lib, respondentlarning 
85 foizi bulut xarajatlarini boshqarishni ustuvor vazifalardan biri sifatida ko‘rsatgan [12]. Shuning uchun bulutga 
o‘tish qarori nafaqat texnik, balki iqtisodiy qaror bo‘lib, u xarajatlarni boshqarish (FinOps) amaliyotini joriy etish 
bilan birga olib borilishi lozim.

Milliy amaliyot: infratuzilma, huquqiy rejim va rivojlanish imkoniyatlari. O‘zbekistonda milliy suveren 
bulut infratuzilmasi “O‘zbektelekom” AJ tarkibidagi UzCloud platformasi asosida shakllangan. Platforma 
to‘rtta hududda joylashgan beshta Tier III darajasidagi ma’lumotlar markaziga tayanadi, obyektlar o‘rtasidagi 
geografik masofa 300 km dan ortiq, xizmat sifati bo‘yicha kelishuv darajasi 99,9 foiz, ISO 27001 va PCI DSS 
sertifikatlariga ega; mijozlar soni 2 mingdan ortiq [13]. 2026-yilda Qo‘qon, Buxoro va Toshkent viloyatida uchta 
yangi ma’lumotlar markazini bosqichma-bosqich ishga tushirish rejalashtirilgan [14]. Milliy maqsad sifatida 
2030-yilga qadar umumiy quvvati 500 MVt bo‘lgan 20 ta ma’lumotlar markazini barpo etish, davlat xizmatlarini 
to‘liq bulutli platformaga o‘tkazish hamda ma’lumotlar markazlari shkaflari sonini 20 mingtaga yetkazish 
belgilangan [19].

Huquqiy rejimning asosiy elementlaridan biri — shaxsga doir ma’lumotlarni lokalizatsiya qilish talabi. 
Oʻzbekiston Respublikasining 2019-yil 2-iyuldagi “Shaxsga doir ma’lumotlar to‘g‘risida”gi O‘RQ-547-son4 
Qonunga kiritilgan va 2021-yil aprelidan kuchga kirgan o‘zgartirishga muvofiq, O‘zbekiston fuqarolarining shaxsga 
doir ma’lumotlari mamlakat hududida joylashgan texnik vositalarda to‘planishi, tizimlashtirilishi va saqlanishi 
shart [15]. Ushbu talab, bir tomondan, milliy bulut provayderlari uchun barqaror talabni shakllantirgan bo‘lsa, 
ikkinchi tomondan, korxonalarning global provayderlar taklif etayotgan xizmatlar spektridan foydalanishini milliy 
qonunchilik talablari doirasida tashkil etish zaruratini yuzaga keltirgan. 2026-yil yanvarida Qonunchilik palatasi 
tomonidan ma’lumotlarning ayrim toifalarini xorijda qayta ishlash va saqlashga yo‘l ochuvchi o‘zgartirishlarning 
ma’qullanishi ushbu rejimning yanada moslashuvchan modelga o‘tayotganidan dalolat beradi [16].

Global va milliy amaliyotning qiyosiy tahlili. Global va milliy amaliyotni asosiy parametrlar bo‘yicha 
qiyoslash ularning o‘ziga xos xususiyatlarini aniqlash imkonini beradi (3-jadval).

3-jadval
Bulutli texnologiyalardan foydalanishning global va milliy amaliyoti qiyosiy tahlili5

Parametr Global amaliyot Milliy amaliyot 
(O‘zbekiston) Tafovutning sababi

Ustuvor joylashtirish modeli Ommaviy va gibrid bulut 
(gibrid — 73 %)

Suveren va davlat buluti; 
xususiy bulut

Ma’lumotlarni lokalizatsiya 
qilish talabi

Bozor tuzilmasi Yuqori konsentratsiya: 
uchta provayder — 67 %

Milliy provayderlar bozori; 
UzCloud yetakchi

Bozor hajmi va kirish 
shartlarining o‘ziga xosligi

4	  Oʻzbekiston Respublikasining 2019-yil 2-iyuldagi “Shaxsga doir ma’lumotlar to‘g‘risida”gi O‘RQ-547-son Qonun: https://lex.uz/docs/-
4396419 

5	  Manba: Gartner, Synergy Research Group, Eurostat, Flexera va milliy manbalar tahlili asosida muallif tomonidan tuzilgan.

Korxonalar qamrovi YI bo‘yicha 52,7 %; yirik 
korxonalarda 84,7 %

Muntazam statistik o‘lchovni 
shakllantirish imkoniyati 

mavjud

Milliy statistik 
ko‘rsatkichlarni yanada 

rivojlantirish zarurati

Xarajatlarni boshqarish FinOps amaliyoti — 
tashkilotlarning 63 %ida

Amaliyot rivojlanish 
bosqichida

Kompetensiya va 
metodikani rivojlantirish 

zarurati

Asosiy vazifa
Xarajatlarni boshqarish (85 
%); ilovalar bog‘liqligi (54 

%)

AT-mutaxassislarni jalb 
etish va huquqiy talablarni 

hisobga olish

Inson kapitali va 
institutsional muhit

Jadvaldan ko‘rinadiki, global va milliy amaliyot o‘rtasidagi asosiy tafovut texnologik omillardan ko‘ra 
institutsional xususiyatlar bilan ko‘proq bog‘liq. Alohida e’tiborga molik jihat — milliy statistik hisobotlarda 
korxonalarning bulutli xizmatlardan foydalanish darajasini o‘lchashga mo‘ljallangan ko‘rsatkichlarni 
shakllantirish imkoniyatining mavjudligidir. Bunday ko‘rsatkichlarning joriy etilishi raqamlashtirish siyosatining 
natijaviyligini yanada aniq baholash hamda xalqaro qiyosiy tahlil imkoniyatlarini kengaytirishga xizmat qiladi.

X U L O S A  V A  T A K L I F L A R
O‘tkazilgan qiyosiy-statistik tahlil quyidagi xulosalarni shakllantirish imkonini berdi.
Birinchidan, global bulut bozori barqaror ikki xonali o‘sish bosqichida bo‘lib, 2026-yilda uning hajmi 1 

trln AQSh dollari chegarasidan oshadi. Bozor tarkibida infratuzilma va platforma segmentlarining ulushi ortib 
bormoqda, bu esa korxonalarning bulutdan nafaqat tayyor ilovalar, balki o‘z yechimlarini ishlab chiqish muhiti 
sifatida ham foydalanishga o‘tayotganini ko‘rsatadi.

Ikkinchidan, bozorning yuqori konsentratsiya darajasi (uchta provayder — 67 %) provayderga qaramlik va 
geosiyosiy risklarni samarali boshqarish zaruratini yuzaga keltiradi. Bunga javoban shakllanayotgan suveren 
bulut segmentining jadal o‘sishi (2026-yilda +35,6 %) milliy bulut infratuzilmasini rivojlantirayotgan mamlakatlar 
uchun qulay tashqi kon’yunktura yaratadi.

Uchinchidan, korxonalar darajasidagi qamrov bozor hajmining o‘sish sur’atiga nisbatan nisbatan sekinroq 
shakllanmoqda: Yevropa Ittifoqida kichik korxonalarning qariyb yarmi bulutli xizmatlardan foydalanadi, 
foydalanuvchilarning esa 30,1 foizi ERP tizimlarini bulutga ko‘chirgan. Demak, jahon amaliyotida ham bulutli 
xizmatlardan foydalanishni asosiy biznes-jarayonlarga yanada kengroq integratsiya qilish imkoniyatlari mavjud.

To‘rtinchidan, O‘zbekistonda milliy suveren bulut infratuzilmasi jadal shakllanmoqda, korxonalar darajasidagi 
qamrovni statistik jihatdan baholash tizimini yanada rivojlantirish imkoniyati mavjud. Milliy statistika organining 
raqamli iqtisodiyot bo‘limida AKT sektorining yalpi qo‘shilgan qiymati va elektron tijorat bo‘yicha rasmiy qatorlar 
e’lon qilinsa-da [20], bulutli xizmatlardan foydalanish bo‘yicha alohida ko‘rsatkichni shakllantirish maqsadga 
muvofiq. Shu bois milliy statistik kuzatuv dasturiga Eurostatning “isoc_cicce_use” metodologiyasiga muvofiq 
bulutli xizmatlardan foydalanish moduli — foydalanish darajasi, xizmat turlari, xizmat modellari va korxona 
hajmi kesimida — kiritilishi maqsadga muvofiq. Bu raqamlashtirish siyosatining natijaviyligini obyektiv baholash 
va xalqaro qiyosiy tahlil o‘tkazish imkonini beradi.

